
ОНЖАНОВА Арайлым,
№74 жалпы орта білім беретін мектебінің қазақ тілі мен әдебиеті пәні мұғалімі.
Шымкент қаласы

[bookmark: _GoBack]АБАЙ ШЫҒАРМАШЫЛЫҒЫ ЖӘНЕ МӘҢГІЛІК ЕЛ МҰРАТЫ

Мәңгілік Ел мұраты қазақтың қай замандағы болмысының бірегей көрінісі болған. Қазақ халқы ең алдымен елі мен жерінің амандығын көксеген. Жалпы Мәңгілік Ел болуға тиісті мәселелер бұрынырақ сараланып қойылған. Сахараны ен жайлаған халқымыз көшіп-қонған жолында ошақ қазып, от жағып, «Отың үзілмесін, қорың таусылмасын» деп мәңгілік тіршіліктің көзі болған – от пен суды дәріптеп отырған. Сол сияқты халықтың ежелден аңсары болған әділдік пен бостандық, ел болу мәселелері күні бүгінге дейін арқауы үзілмеген құндылықтар. Мәңгілік Ел идеясы – қазақ әдебиетінің қай кезеңінде де өрістеп отырған. Сонау фольклор мұраларынан бүгінгі сөз өнеріне дейін жалғасқан бұл ұғым үнемі кемелдене түскен. Осы қастерлі ұғым мәңгілік ел, азаттық пен халық тағдырын кемел қозғаған тұлға – Абай шығармашылығы арқылы да кең көрініс берді.
Абайдың қара сөздері – ойшылдың өмір құбылыстарынан танып-білген, толғаған тұжырымдары. Яғни «Бұл шығармаларда Абай өзінің оқушыларымен әңгімелесіп, жүзбе-жүз кездесудегі мәслихат, кеңес құрып отырған ойшыл ұстаз тәрізденеді». Бірінші сөзінде-ақ Абай өзінің осы кезге дейінгі барлық күресті, қайшылықты, күрделі қоғамның біраз дүниелеріне араласып (ел бағу, мал бағу, ғылым бағу, дін бағу, бала бағу), әрқайсысына өзінің ақылы мен күш-жігерін жұмсағанын аңдатады. Осы жайттардың бәріне өлең де арнаған ақын поэзияның болмысын кең, парасатты ой айтуға бұрғанын, тек насихат емес, айтатын әрбір ойын бекітіп, саралап барып, ой түйетінін байқаймыз. Абай өзі тізбелеген істің баянсыздығын дәлелдеп, не үшін бас тартқандығын айтып берген соң, ендігі жерде ақ қағаз бен қара сияны ермек еткеннен басқа еш жұмысы жоқ екендігін айтады. Осыдан кейінгі қара сөздер тізбегі - Абайдың елі үшін, ұлтының болашағы мен болмысы үшін арнаған жүрек түкпіріндегі, ой-танымындағы сөздері. Соны әдетінше жіктеп, саралап, оң-терісін ыждаһатпен ұғындырып береді. Абай ғақлиясындағы алғашқы толғам - адам бойындағы толеранттылық көрінісі.
Толеранттылық – қазіргідей жаһандық құбылыстардың кірігуі кезеңінде жаңаша сипатқа ие болған әлеуметтік ұғым. Бұл өзге елдің құндылықтарына деген сыйластық, ашық көзқарас пен ортақ пікір. Өзге ел-жұрттың мәдениетіне, салт-дәстүріне түсінушілікпен қарау. Толеранттылық адам бойындағы кең парасаттылық пен мәдениетті, білім мен адами қасиеттерді тереңдетуге де мүдделі. Абай екінші сөзінде «... мен ойлаушы едім: бізден басқа халықтың бәрі антұрған, жаман келеді екен, ең тәуір халық біз екенбіз деп», - дейді. Абай өзбек, ноғай, орыс жұртының кейбір артықшылығын айтып, олардың бәрі егінін салып, жемісін егіп, малын өсіріп, дінін сақтап, өнер қуып, шаруа жасап, мал тауып» жүргендер екен. Абай өзінің бірінші сөзінде бас тартып, бойын аулақ салған дүниелердің бәрі өзге халықта бар екенін айтады. Сөйтіп, қазақтың кенже қалып отырған әрекеттерінен ешнәрсе өндіре алмаған соң өзінің де бойын тежегенін жеткізеді. Алайда бұл Абайдың әрекеттен тыйылғанын білдірмейді. Керісінше, өзінің бетпе-бет келгенде пәтуа таппаған істерінің бәрін қалам алып, ақ қағазға тізеді. Осылайша халқына көмек беруді, ғибрат айтуды жөн санайды.
Толеранттылық - қоғамның моральдық, демократиялық даму үрдістерін айқындайтын категория. ЮНЕСКО-ның толеранттылық принциптері Декларациясының 1-бабында былай көрсетілген: «Толеранттылық біз өмір сүріп отырған кеңістіктегі мол құбылыстарды жете түсіну, қабылдау, сыйлау. Сол арқылы адамның өз дербес адами болмысын көрсетуі, әрі сақтап қалуы». Абай өзге елдің мәдениетін меңгеру арқылы өз халқын соншалықты жақын, жақсы түсіне түскен де, басқа елден, мәдениеттен меңгергендерін халқының болашағына, пайдасына жұмсаған. Сондықтан да Абай өзі қызыға оқып, терең меңгеруге ұмтылған орыс оқуы мен мәдениеті туралы өлеңдерінде де айтады. Мұны «Интернатта оқып жүр» өлеңінен көреміз. Ақын қазақ жастарына оқу-білімнің пайдасын түсіндіру кезінде, бірінің ойында Салтыков пен Толстой жоқ екенін, оның орнына прощение жазу, я тілмаш, я адвокат болу екендігін айтып, бұған кім виноват деп қамығады. Ақын жиырма бесінші сөзінде: «Орысша оқу керек, хикмет те, мал да, өнер де, ғылым да – бәрі де орыста тұр. Зарарынан қашық болу, пайдасына ортақ болуға тілін, оқуын, ғылымын білмек керек. Оның себебі олар дүниенің тілін білді. Сен оның тілін білсең, көкірек көзің ашылады». Ақын қазақтың өз ішінде келістіре алмаған дүниесін басқа жұрттан іздеп көруге шақырады. Яғни халқының қамын жеген ақын, өзінің дұрыс, пайдалы деп тапқандарын еліне ұсынады. Адамның көкірегі ашық, сәулелі болған сайын дүниетанымы, мінез қалпы да өзгермек.
Абайдың келесі көңіл бөлгені – ел билеу мәселесі. Елді басқару, билік айту ақынның ойынша осы біліммен, адами қасиеттермен тығыз бірлікте. Сондықтан да ақын:
Қолдан келе бере ме жұрт меңгермек,
Адалдық, арамдықты кім теңгермек?
Мақтан үшін қайратсыз болыс болмақ,
Иттей қор боп, өзіне сөз келтірмек, - деп қайырады.
Ел басқару даналық пен парасаттылықты, білімді керек етеді. Бұл жерде ақын елді меңгеру ең алдымен адамгершілік пен адамдық қасиеттерді жоғары ұстаудан басталатындығын жеткізеді. Осы ел билеудің бір парасы ел ішіндегі тыныштық, бейбіт өмір мен әділеттіліккке тірелетінін үнемі айтып отырады. Ақын бұл ретте ащы шындықты жеткізеді: «Арын сатқан мал үшін антұрғанның, Айтқан сөзі құрысын, шыққан үні». Ел басқару, билік жүргізу – адам баласының қоғамдасып, бейбіт түрде өмір сүруі мен бірлікті сақтауының көрінісі.
Әлемге белгілі ойшылдардың ішінде қоғамдасу, ел болу, мемлекеттікке қол жеткізу турасында толғанбағаны кемде-кем. Әлемдік деңгейдегі ойшыл әл-Фараби өзінің «Қайырымды қала тұрғындарының көзқарастары туралы» трактатында Адам ұғымын басты орынға қояды. Әрбір мемлекет ең алдымен қоғамды, ондағы адамның хал-ахуалын қадағалауы тиіс. Адамға қажетті игілікті дүниелерді орнықтырған қоғам – ізгілікті қоғам. Ендеше, әрбір адам сол қоғамның мүшесі ретінде өзінің ортасын, елін, ұлтын жақсы көріп, соған қызмет жасауы тиіс. Осы ретте әл-Фараби: «Адам бойына алдымен бітетін нәрсе – күш (қабілет). Одан кейін сезімдік, қиялдау, ойлаушы, талпынғыш күштер болады», - дейді. Білімпаз ойшыл мемлекеттің тәуелсіз, бақуатты болуы ондағы халықтың жағдайына байланысты көрінетіндігін айтады. Адам баласы білімге талпынып, ортасына өзінің күш-қайратын жұмсап, ақылмен басқарса, ондай қоғамның адам үшін мәні үлкен. «Азаматтық ғылым еріктен туған әрекеттер мен мінез-құлық түрлерін зерттейді. Бұл ғылым шын бақыт дегеніміздің не екенін түсіндіреді, шын бақыт – бұл игілік, рақым, және лайқаттылық».
Абай қалың бұқараның, елінің қамын көксеп, ел ішіндегі бірлік пен тыныштықты, әділдікті бұзып жүрген әдетті, кесепатты тізбелей келе, сол арқылы қазақ қоғамының тұтас бейнесін береді. Абай отыз жетінші сөзінде тізбеленген нақылдарында: «Кісіге біліміне қарай болыстық қыл; татымсызға қылған болыстықтың өзі адамды бұзады», «Биік мансап – биік жартас, ерінбей еңбектеп жылан да шығады, екпіндеп ұшып қыран да шығады», «Бақпен асқан патшадан, мимен асқан қара артық», «Бағың өскенше тілеуіңді ел де тілейді, өзің де тілейсің, бағың өскен соң – өзің ғана тілейсің»,-дейді. Абай ел басқару мен билікке келген адамға қатысты қағидаттарды, этиканы айтып отыр. Ақынның бұл сөздері негізінен халық жадына тұнған ғибрат-ұғымдардың жиыны. Ақын ел билеуге алдымен, кісілігі, адамгершілігі мен ақылы мол, елінің ықыласына бөленген жанның қажеттігіне меңзейді.
Ақынның даналығы аз сөзбен ойдың тереңіне жетелейді. Осы сөздері арқылы ол адамға ой салып, іс-әрекетіне жауапкершілікпен қарауға шақырады. Ақынның қара сөздеріндегі осы тереңдік өлеңдерінде де кездеседі. Тіпті ақынның кей өлеңдері эпикалық сипатта. Оған дәлел – «Көңілім қайтты достан да, дұшпаннан да» өлеңі. Өлеңнің идеясының салмағы мынадай тіркестерде шоғырланған: «Байлар да мал қызығын біле алмай жүр», «Саудагер тыныштық сауда қыла алмай жүр», «Естілер де ісіне қуанбай жүр», «Бектікке біреу бекіп тұра алмай жүр», «Бір күшті көп тентекті тыя алмай жүр», «Жетілтіп жаз жайлауға қона алмай жүр», «Жасы кіші үлкеннен ұялмай жүр». Абайдың айналасындағы сүреңсіз көріністер осылар. Бұлардың бәрі қоғамға жат әдеттер. Қоғамның қай саласында да мейір қана қуанып, қоштарлық дәнеме жоқ. Сөзді ұғып қабылдайтын саналы жан да аз. Ақынның ойынша адамға ақыл керек, ес керек, мінез керек. Сәулесі бар жан керек. Сондықтан да ақын ел ішіндегі айналасындағы жағымсыз мінез, әрекеттерді сынап, міней отырып, осы өзі атаған заттық-айғақтық дүниелерге дерексіз ұғымдарды қарсы қояды. Сол абстрактілі ұғымдар алға шығып, олар жағымсыз дүниелерге тосқауыл болуға тиіс. Олар – ой, ар, мінез, ақыл, талап, ғылым.
Тәуелсіз елдің болмысы оның білімі мен ғылымынан көрінеді. Бүгінгі жаһандық ынтымақтастық пен ықпалдастықтың бір саласы – ғылым мен білім арқылы көрініс беруде. Қазақстан Республикасының Білім туралы Заңының 3-бабында білім беру саласындағы мемлекеттік саясат ұстанымдары ретінде «білім берудің зайырлы, гуманистік және дамытушылық сипаты, азаматтық және ұлттық құндылықтардың, адам өмірі мен денсаулығының, жеке адамның еркін дамуының басымдығы; жеке адамның білімдарлығын ынталандыру және дарындылығын дамыту» делінген.
Білім қандай да бір сала бойынша адамның білік-танымын айқындаса, ғылым – белгілі бір мақсат бойынша жасалатын ізденіс, тәжірибе мен нәтиже. Орта ғасырлық ойшыл Жүсіп Баласағұн бек болуға лайықты адам қандай болу керектігін жырлау үстінде: «Бек білімді, зерек болсын қырағы, Ақыл, білім сенер тыныс қуатың», - дей келе: «Ғылымменен құт-береке табылған» деп елдің болашағын алғыр, көреген басқарушымен, білім-ғылыммен байланыстырған.
Абай өз заманындағы жаңалықтың жаршысы болды. «Болмасаң да ұқсап бақ, бір ғалымды көрсеңіз» деуі ғылымның мәнін ашып тұр. Өз заманындағы Абайдың ізденісі сахараның сол кездегі жағдайынан биік тұрды. Абай кітап оқуды, өзіне қажетті ақпараттарды алуды өзге елдің әдебиетінен, ғылымынан, философиясынан іздеді. Сондықтан да ақынның ойы - «Дүниенің көрінген һәм көрінбеген сырын түгендеп, ең болмаса денелеп, білмесе адамдықтың орны болмайды». «Әуелі пенде – адам болып жаратылған соң, дүниеде ешбір нәрсені қызық көрмей жүре алмайды. Сол қызықты нәрсесін іздеген кезі өмірінің ең қызықты уақыты болып ойында қалады». «Білім-ғылым үйренбекке талап қылушыларға әуелі білмек керек. Талаптың өзінің біраз шарттары бар. Әуелі – білім-ғылым табылса, ондай-мұндай іске жаратар едім деп, дүниенің бір қызықты нәрсесіне керек болар еді деп, іздемекке керек» (отыз екінші сөз). Абайдың өнегесі терең. Білім мен ғылымды тек мақтан үшін емес, аса бір ынтамен, махаббатпен, ақиқат мақсатпен іздеу қажеттігін айтады.
Абай отыз сегізінші сөзінде: «Біз ғылымды сатып, мал іздемек емеспіз. Мал бірлән ғылым кәсіп қылмақпыз. Өнер – өзі де мал, өнерді үйренбек – өзі де ихсан (жақсылық, игі іс). Күллі адам баласын қор қылатын үш нәрсе бар. Сонан қашпақ керек. Әуелі – надандық, екіншісі – еріншектік, үшінші – залымдық», - дейді. Абай өнер мен білім, ғылым деген дүниелерді қазақ сахарасы үшін жаңа әрі ұғымды жолдармен түсіндіреді. Егер Абайдың «Ғылым таппай мақтанба» өлеңіндегі идеяны еске түсірсек ақынның хакімдік болмысы танылады. Ақын тек насихат айтып қана қоймайды. Әрбір айтқан сөзін түсіндіріп, салмақтап, саралап отырады.	
Әлемдік даму, жаһандық ықпалдастық білім мен ғылымның бәсекелестігі арқылы танылады. Әр мемлекеттің осы ұғымдар арқылы танылатын уақыты келді. Сондықтан да ғылымдағы жетістіктер үнемі әлем білімпаздарының диалогі арқылы талқыланып отырады. Яғни білім мен ғылым алыс елдердің арасын жалғастыратын дәнекерге айналды. Абай «қызмет қылып мал таппай, ғылым оқып ой таппай, құр үйінде жататын» әрекетсіздікке жан қас. Сондықтан да ақынның әрекеті - «Ғылымды іздеп, дүниені көздеп, екі жаққа үңілдім».
Абай ғылымды үйренуге мінездің қажеттігін айтып, адамның жеке мінез-қасиетін де алға шығарады: «... ғылымды, ақылды сақтайтұғын мінез деген сауыт болады. Сол мінез бұзылмасын! Көрсеқызарлықпен, жеңілдікпен, я біреудің орынсыз сөзіне, я бір кез келген қызыққа шайқалып қала берсең, мінездің беріктігі бұзылады. Онан соң оқып үйреніп те пайда жоқ». Адам баласының жақсыдан үйреніп, жаманнан жирену керектігі бала кезінен үйретіледі. Оған байланысты халқымызда қанша тыйымдар бар. Абай өзінің ғибрат еткен сөздерінің мәнісін тереңнен қайырады. Оның себебі мен салдарына көз жеткіздіреді. Сондықтан да ойшылдың айтқандары нақты әрі дәлелді. Яғни, білімді адам ел-жұртының келешегіне кемелдікпен қарайды.
Абай қара сөздерінде ел болудың, берекенің басы бірлік деп ұққан. Төртінші сөзінде ақын бірлік сөзін халықта орныққан мақалмен түсіндіреді. Ол – «Өнер алды – бірлік, бірлік алды - тірлік». Абай мағынасы әбден бекіген халық нақылын әрі қарай таратып береді: «Қазақ ойлайды: бірлік аты – ас ортақ, киім ортақ, дәулет ортақ болса екен дейді. Олай болғандай байлықтан не пайда, кедейліктен не залал? Жоқ, бірлік – ақылға бірлік, малға бірлік емес». Бұл жерде Абай бәрімізге ұғымды - бірліктің мәнін тосыннан ұқтырады. Бірлік ол – ақылыңды жұмсап, әрекет ету, шаруа жасау. Осы арқылы адам бір-бірімен бауырласады, бірігіп, бір-біріне жәрдемші, ақылшы болады. Бірігіп, ынтымақтасқан жерде ырыс жүреді. Ал, мұны істемеген адам күні ертең бір-бірінен пәле іздеп, дау-шарға барады, бір-бірінің ортасына іріткі салады. Енді мақалдың екінші сыңарының да мәнін ашады: бірлік алды – тірлік дегеніміз, жанын қорғалап, жаудан қашып, бас амандығы үшін бұқпантайлап өмір сүру емес. Тірлік дегеніміз – көкірегіңнің, көңіліңнің сәулелі болуы. Әйтпесе еңбектен қашып, ез атанасың». Ендеше, бірлік пен тірлік тек мал жию, қарынның тоқ болғанына тоғайып, өмір сүру емес екен. Ақын білім мен ғылым деген мәселенің осы жерде де керектігін ұқтырады. Яғни, білім мен талаптың адамның тіршілігіндегі орнын бекіте түседі.
Мәңгілік Ел мұраты – еңбек пен кәсіпке қатысты. Әрбір қоғамның мүшесі кәсіп біліп, еңбек етсе, еліне, халқына қызмет жасағаны. Абай сөздерінде еңбек пен кәсіпке қатысты айтылатын ойлар тізбегі мол. Еңбек адамның жауапкершілігін, білік-қабілеті мен мінез-қасиетін реттейді, адамның қоғам алдындағы міндетін, жауапкершілігін орнықтырады. Еңбек ету кәсіппен тығыз байланысты. Әрбір кәсіп иесі өзінің білік-қабілетіне қарай еңбек етеді. Ендеше, еңбек – тіршілік етудің негізі. Абай отыз үшінші сөзінде: «Егер де мал керек болса, қолөнер үйренбек керек. Мал жұтайды, өнер жұтамайды. Алдау қоспай адал еңбегін сатқан қолөнерлі – қазақтың әулиесі сол»,-дейді. Бұл жерде де Абай адал еңбек етем дегендерге көлденең тұратын кеселдерді атап кетеді. Өнерлі адам өзінде барды қанағат тұтпай, әрі қарай жетілдіріп, өзге елден-жерден ізденіп, өнерін арттырып отырғаны жөн. Одан соң еңбек ету деген аз-маз дүние жиналған соң осы жетедіге салынып, салғыртсынып кету емес. Әрі қарай еңбекті өрістету. Ендігі бір кесел – бос мақтанға салынып, «өнерлісің», «маған да жасап бере ғой» дегенге дандайсып, қу тілге алданып қалмау. Осы жайттарды ескерту арқылы ақын өнер, әрекет адамның мінез-қасиетін қалыптастыратынын меңзейді. Ақынның ойынша өнерді үйрену адамнан мол қабілетті, ынта мен күш-жігерді талап етеді. Адам баласы өнерді, білім мен ғылымды меңгеру арқылы өзінің адами қасиеттерін де қалыптастырады. Абайдың айтпағы да осы. Ең алдымен Адам болу, оның ішінде кемел адам болуды алдыңғы орынға қояды.
Абай Сөз қуаты арқылы бүкіл қоғамға, заманға қатысты ойларын толық жеткізеді. Яғни, ой, толғаныс, қарсылық, ыза, кек, әжуа, күрес, қарама-қайшылық, ақыл, өсиет, қорытынды – осының бәрін Абай сөз құдіреті арқылы ашады. Әрі ақын айтқан әр сөздің дәлелі бар, осы арқылы мәтіннің болмысы ашылып тұр. Ойшыл ақын сөзді, мәтінді барлық қырынан қолдана алған. Яғни айтатын ойдың ашықтығы немесе емеурінді, меңзеулі, салыстыра отырып, жеткізуі көрінеді. Өзінің негізгі ойын тарата беріп, бір мезгілде жинақтап, қорытындылап та отырады.
Қазақта сөзді абайлап, қастерлеп қолдану үрдісі берік. Бұл да – халқымыздың тоқсан ауыз сөздің тобықтай түйінін ұсыну арқылы сөзді, ойды қадірлеуі. Абай халық ішіне мықтап енген әр түрлі мінез-әдетті көре отырып, одан арылудың жолдарын, тәсілдерін айтады. Ол тек насихат емес, байлауы, мәні терең ой-тұжырымдар. Сол арқылы халқымыздың сөзді қасиеттеген, сөзге тоқтаған болмысын да әйгілеп отыр. Мәтін – ойдың, мазмұнның тұйықталған, аяқталған пішіні. Алайда бір сөйлемдегі (мәтіндегі) ой, құрылым өзге мәтінде басқа қырынан қайталанып, толықтырылып, еселеніп отырады. Осы тізбекті ойлардың болмысы, өзара салмақты байланысы Абайда молынан байқалады. Сол арқылы да халықтың ғасырлардан жеткен қасиетін көрсетіп отыр. Қазақтың нақылдары мен мақал-мәтелдерінде ойдың сабақтастығы, кемелденуі үнемі көрініс бермей ме. Бір ғана ұғымды жеткізетін, барша қырынан кемел ашатын мақалдар, нақылдар легі қаншама. Олар әрі бір-бірін қайталамайды, толықтырып отырады. Осы сипат Абай шығармашылығында бар.
Абай ең алдымен Сөз құндылығын жоғары деңгейге көтерді. Ал, сөз арқылы адам баласы бір-бірімен түсінісіп, қарым-қатынас жасайтын болғандықтан адамның білімі, ақылы, мінезі – бәрі сөз арқылы танылатындығын жеткізеді. Сондықтан да Абай әр сөздің қасиетін, деңгейін үнемі бағамдап, тыңдаушысына мөлшерлеп, сатылап ұсынып отырған. Осы арқылы Абай сөздері кейде баяндау, әңгімелеу, кейде монолог, кейде диалог, полилог сипатында келеді. Абай айтатын сөздерінің мәнін мейілінше ашып, тиянақтап, ұғымды етіп жеткізеді. Сондықтан да Абайдың қара сөздері елдің, халықтың, қоғамның, заманның жағдайын, көрінісін береді. Ақын осы сөздерін қазақ қоғамымен ғана байланыстырмайды, жалпы адамға, адамзатқа бірдей ұсынады. Абайдың даналығы Адамзатқа ортақ.
Әрбір ұлт, мемлекет ең алдымен тәуелсіздікті аңсап, сол жолда өзінің саясатын, әрекеттерін жүргізеді. Қай елдің де мүддесі - бейбіт заман, әл-ауқаттың жақсаруы мен мәдени-адамгершілік құндылықтар және тәрбиенің қазығын мықтап бекіту. Абайдың мұрасы ең алдымен халқына, еліне арналды. Абай заманының жақсысы мен жаманына, бүгінгісі мен ертеңіне, болашағына Сөз арқылы мәңгілік ғибрат қалдырды.
